
Hola LÞ-10 á Lauglandi á Þelamörk var dýpkuð með skáborun sumarið 2000.  Árangur 
dýpkunarinnar varð mjög góður, en algjört skoltap varð á u.þ.b. 1700m dýpi í holunni.  
Strax í borlok var ljóst að holan gaf meira vatn og heitara en hola LÞ-11, sem hafði verið 
aðal vinnsluholan á svæðinu.  Sú síðarnefnda tók vatn mun grynnra, eða í kringum 430m 
dýpi.  Þann 28. nóvember hófst dæling úr holu LÞ-10 og var fylgst mjög ítarlega með 
viðbrögðum holunnar, og annarra holna á svæðinu, næstu fimm mánuðina.  Á grundvelli 
gagnanna, sem þá var safnað, var afkastageta jarðhitakefisins á Þelamörk svo endurmetin 
(Arnar Hjartarson o.fl., 2001).  Niðurstöðurnar voru þær að afkastageta svæðisins hefði 
aukist um tæp 50%, annars vegar vegna þess að hola LÞ-10 var talin geta afkastað 21 l/s til 
jafnaðar (í stað 17,5 l/s fyrir holu LÞ-11) og hins vegar hærri hita (103°C í stað 91°C). 

Seinni hluta ársins 2001 var hola LÞ-10 síðan nýtt með eðlilegum hætti og fór dælingin 
iðulega upp í 20 – 21 l/s.  Á þessum tíma virtist holan hegða sé í samræmi við 
vatnsborðsspár.  Undir áramót brá hins vegar svo við að vatnsborð í holunni virtist komið 
neðar en ráð hafði verið fyrir gert.  Hélt sú þróun áfram og í janúar 2002 þurfti að minnka 
dælinguna úr holunni.  Þrátt fyrir minni dælingu hélt vatnsborð áfram að lækka.  Á 
útmánuðum 2002 var ljóst að eitthvað var athugavert, annað hvort við hegðan holu LÞ-10, 
hegðan jarðhitakerfisins eða mælingar á dælingu eða vatnsborði.  Þrátt fyrir töluverða 
yfirlegu fannst ekki viðunandi skýring á þessu á þeim tíma.  Því var afráðið að leggja út í 
ýmsar athuganir til þess að reyna að komast að orsökum hegðunar holu LÞ-10.  Í þessari 
greinargerð er lýst stuttlega þeim niðurstöðum, sem nú liggja fyrir.  Rétt er þó að ítreka að 
aðeins er um frumniðurstöður að ræða.  Einnig er reynt að meta hve mikillar vinnslu-
aukningar má vænta úr holu LÞ-10 ef holan verður virkjuð með djúpdælu með mótorinn 
niðri í holunni (REDA-dæla) á allt að 380m dýpi.  Það mat er eðlilega mjög ónákvæmt í 
ljósi undarlegrar hegðunar holu LÞ-10. 

Þær athuganir sem fram hafa farið eru eftirfarandi: 

1) Í fyrstu var dælt föstum 16 l/s úr LÞ-10.  

2) Athugun gerð á því hvort rennslismælir við holu LÞ-10 væri réttur.  

3) Um miðjan maí 2002 var dæling minnkuð í 8 l/s og því haldið í u.þ.b. mánuð.  

4) Hola LÞ-10 þrepadæld á nákvæmlega sama hátt og 22. desember 2000. 

5) Dælingu hætt úr LÞ-10 og byrjað að dæla sama magni (8 l/s) úr holu LÞ-11.  

6) Allan tímann var fylgst mjög nákvæmlega með vatnsborði í völdum holum á svæðinu. 

Hluti af þeim gögnum sem safnað var er sýndur á myndunum hér á eftir.  Mynd 1 sýnir 
vinnslu, vatnsborð og vatnshita fyrir holu LÞ-10 frá upphafi nýtingar til ágústbyrjunar nú í 
ár.  Mynd 2 sýnir vatnsborðsbreytingar í holu LÞ-10 þetta sama tímabil og í þremur öðrum 
holum til samanburðar.  Þá sýnir mynd 3 vatnsborðsbreytingar í sömu holum yfir það 
tímabil sem er hér til athugunar. 



 

Mynd 1.  Gögn um vinnslu, vatnsborð og vatnshita holu LÞ-10 á Laugalandi á Þelamörk 
frá því nýting hennar hófst í lok nóvember 2000 og fram í ágústbyrjun 2002. 

 

Þessar myndir sýna greinilega hvernig vatnsborð í holu LÞ-10 fellur óeðlilega mikið frá 
því í desember 2001.  Í apríl s.l. voru tiltæk gögn skoðuð ítarlega.  M.a. voru 
vatnsborðsbreytingar í holu LÞ-10 reiknaðar með líkaninu, sem notað var til að meta 
afkastagetu holunnar/svæðisins (Arnar Hjartarson o.fl., 2001).  Niðurstöðurnar eru birtar á 
mynd 4.  Þar sést að mjög mikill munur er orðinn á mældu og reiknuðu vatnsborði strax 
um áramótin 2001/2002.  Á myndunum sést einnig að mun meiri munur er á vatnsborði í 
holu LÞ-10, annars vegar, og öðrum holum á svæðinu, hins vegar.  Þetta bendir til þess að 
eitthvað óeðlilegt sé á bak við þessar breytingar.  Eftirfarandi möguleikar voru hugleiddir: 

A) Mæliskekkjur, t.d. í rennslismælingum eða vatnsborðsmælingum fyrir LÞ-10, eða 
jafnvel í eldri mælingum sem eru grunnur fyrir reikningana. 

B) Breytingar í holu LÞ-10, t.d. að holan hefði fallið saman eða stíflast af einhverjum 
orsökum. 

C) Breytingar í jarðhitakerfinu, t.d. að innstreymi í það hefði minnkað (sprungur lokast af 
völdum þrýstifalls eða jarðskorpuhreyfinga). 

Mynd 2.  Gögn um vatnsborðsbreytingar í holum 2, 10 11 og 17 á Lauglandi á Þelamörk  frá því 
nýting holu LÞ-10 hófst í lok nóvember 2000 og fram í ágústbyrjun 2002. 

 

 

 

Mynd 3.  Gögn um vatnsborðsbreytingar í holum 2, 10 11 og 17 á Lauglandi á Þelamörk,  
tímabilið frá nóvember 2001 og fram í ágústbyrjun 2002 sýnt nánar. 

Mynd 4.   Samanburður á mældum vatnsborðsbreytingum í holu LÞ-10 (kassar) og 
breytingum reiknuðum með þjöppuðu líkani (heildregin lína), sem byggir á gögnum út maí 

2001 (Arnar Hjartarson o.fl., 2001).  Einnig eru sýndar mældar vatnsborðsbreytingar í 
holu LÞ-11 (stjörnur). 

 

Fyrst má nefna það að afar ólíklegt er talið að þriðja skýringin (C) eigi við hér.  Dæmi um 
slíka hegðan eru einfaldlega ekki þekkt.  Þó er ekki hægt að útiloka slíkt og má í því 
sambandi minna á einkennilega hegðun vatnsborðs í holu HY-12 á Hrafnagili í prófun þess 
svæðis sumarið 1990 (Ólafur G. Flóvenz o.fl., 1991).  Þá má nefna að hér verður ekki farið 
í saumana á ýmsum atriðum/breytingum í gögnunum á myndunum hér að ofan, sem sjá má 
við ítarlega skoðun.  

Hvað varðar fyrsta atriðið (A) var helst talið mögulegt að rennslismælir við holu LÞ-10 
mældi ekki rétt.  Þetta var þó ekki talið geta skýrt hina mældu hegðan að fullu.  Til þess að 
kanna, eða útiloka, þennan möguleika gerðu starfsmenn Norðurorku sérstaka mælingu á 
rennsli úr holu LÞ-10 með mælikari þann 5. maí s.l.  Niðurstöðurnar sýndu aðeins um 2% 
mismun, sem verður að teljast óverulegt.  Því er ekki talið að bilun í vatnsborðsmælibúnaði 
holunnar sé skýringin.  

Til þess að kanna annan möguleikann (B) var framkvæmd þrepaprófun á holu LÞ-10 þann 
2. júlí s.l.  Með því að bera niðurstöður þeirrar prófunar saman við niðurstöður sambæri-
legrar prófunar 22. desember 2000 á að vera hægt að sjá hvort einhverjar breytingar hafa 
orðið í holunni sjálfri.  Niðurstöðurnar eru sýndar á mynd 5.  Þar sést svo ekki verður um 
villst að afgerandi breyting hefur orðið á holunni og gefur hún mun minna vatn en hún 
gerði.  Niðurdrátturinn er u.þ.b. tvöfalt meiri en áður.  Líklegasta skýringin á þessu er að 
holan hafi fallið saman, eða stíflast af öðrum orsökum.  Á hvaða dýpi það gæti verið er 
ekki hægt að segja að svo stöddu, en skoðun borsögu holunnar ætti að geta gefið 
vísbendingar um hvaða dýpi eru hugsanleg.  Þetta verður að teljast lang líklegasta 
skýringin á undanlegri hegðan holu LÞ-10.  Þess má geta að holan er skáhola án leiðara.  
Sennilega er þessi hugsanlegi hruntappi (eða stífla) ekki alveg þéttur, eða það neðarlega, að 

holan gefur enn mikið vatn.  Líklegast hefur eitthvað verið að gerast í holunni í desember, 
janúar og um mánaðarmótin febrúar/mars þegar vatnsborð í henni fellur snögglega án 
sýnilegra skýringa (mynd 3).  

 

 

Mynd 5.   Samanburður á niðurstöðum þrepaprófana holu LÞ-10 22. desember 2000 og 2. 
júlí 2002.  Nákvæmlega eins var staðið að prófununum.  Heildregni ferillinn sýnir 

niðurstöður fyrra prófsins en kassarnir niðurstöður þess seinna.  Opnir kassar sýna auk 
þess niðurstöður fyrri hluta seinna prófsins (vaxandi dæling) en fylltir kassar niðurstöður 

seinni hluta seinna prófsins (minnkandi dæling).  

 

Þá sýnir mynd 5 það að holan virðist hressast er dæling er aukin í þrepaprófinu.  Þannig 
lækkar vatnsborð lítið þegar dælingin er aukin úr 25 í 30 og síðan í 35 l/s.  Þarna virðist 
sem fyrirstaðan í holunni hafi opnast eitthvað við aukið rennsli.  Sú opnun gengur síðan að 
hluta til baka þegar dæling er minnkuð, en þó ekki að öllu leyti.   

Þó þetta sé talin líklegasta skýringin vekur þó athygli að vatnsborð í holu LÞ-11 hækkar 
ekki jafn mikið og ætti að vera skv. líkanreikningunum þegar dregið er úr dælingunni í 
byrjun árs 2002.  Engin skýring á þessu er tiltæk að svo stöddu.  Þá má benda á það að 
þegar vatnsborð í kerfinu tekur að hækka eftir að dæling er minnkuð í maí s.l. er áfram 
meiri munur á vatnsborði í LÞ-10 og LÞ-11 en hafði áður verið.  Þetta er í samræmi við 
stífluhugmyndina.  

 5



Meginniðurstaða þessarar fumathugunar á óeðlilega mikilli vatnsborðslækkun í holu 
LÞ-10 á Laugalandi á Þelamörk er því sú að líklegast sé að stífla hafi myndast í holunni 
af einhverjum orsökum.  Þessi stífla valdi meiri niðurdrætti en áður og sé annað hvort 
neðarlega í holunni, eða ekki alveg þétt.  Mögulegt er að stíflan opnist að einhverju leyti 
þegar dæling er aukin umfram 25 l/s. 
 

Mat á afkastaaukningu holu LÞ-10 við síkkun dælu 
Áður en þau einkennilegu viðbrögð holu LÞ-10 komu fram, sem hér hafa verið til 
umfjöllunar, hafði Norðurorka verið að skoða þann möguleika að virkja holuna með 
djúpdælu með mótorinn niðri í holunni (REDA-dæla) á allt að 380m dýpi og auka þannig 
afköst holunnar, a.m.k. í afltoppum.  Afkastaaukningin hafði verið metin lauslega og 
munnlegum upplýsingum þar að lútandi komið til Norðurorku.  Niðurstöðurnar voru þær 
að holan gæti væntanlega gefið a.m.k. 33 l/s í þrjá mánuði ári miðað við 360m 
hámarksniðurdrátt og 20 l/s meðalvinnslu aðra mánuði ársins. 

Þetta mat er eðlilega í mikilli óvissu eftir að viðbrögð holunnar breyttust.  Þó hefur verið 
reynt að meta hve mikillar vinnsluaukningar má vænta úr holu LÞ-10 við þetta.  Byggt er á 
niðurstöðum í skýrslu Arnars Hjartarsonar o.fl. (2001) um iðustreymisstuðul, 
eininganiðurdrátt sem fall af tíma o.fl.  Þá er tekið tillit til þeirra breytinga sem orðið hafa á 
holunni og sjást  á myndum 1-5 hér að ofan (50-70m lægra vatnsborð en ella).  Matið er 
birt hér að neðan, en þar er birtur áætlaður niðurdráttur við notkun holunnar sem toppafl í 1 
og 3 mánuði á ári: 

     1 mánuður 3 mánuðir 

   25 l/s  240-290m 260-310m 

   30 l/s  260-320m 300-360m 

   35 l/s  280-350m 330-400m 

Því má gera ráð fyrir að dæla megi 35 l/s, eða jafnvel meiru, úr holunni ef miðað er við 
eins mánaðar notkun fyrir toppafl, en 30 – 35 l/s ef miðað er við þriggja mánaða 
toppaflsnotkun.  Lagt er til að þetta verði kannað nánar með því að dæla u.þ.b. 35 l/s úr 
holunni í 1-3 vikur áður en ákvörðun verður tekin um endurvirkjun.  Þá ætti að koma í ljós 
hvort hugsanleg fyrirstaðan opnist eins og gerðist í þrepaprófinu, og haldist opin. 

